
Frágreiðing um virki felagsins í farna ári
á aðalfundinum 2004
Inngangur
Tá man lítir aftur á tíðina síðan seinasta aðalfund, er lætt at skilja, hví ”ongin veit á morgni at siga, hvar hann á kvøldi gistir” er eitt so nógv brúkt orðatak.

Tá vit fóru undir hetta arbeiðsárið, væntaðu vit, at nógv skuldi henda, heilt nógv fór at koma burtur úr, og lunnar fóru at verða lagdir til grundleggjandi broytingar í viðurskiftunum millum land og kommunur.
Uttan at rósa okkum kunnu vit siga, at vit hava verið væl við og hildið okkum til; men kortini er lítið komið burtur úr, hvat teimum stóru linjunum viðvíkur.
Okkara partur hevur ikki ligið eftir, men sum ikki eina ferð royndist landsstýrið ein veikur og óbúgvin viðspælari: signalini, vit fingu, gingu enn sum áður oftast hvørt í sína ætt – og beint sum vit høvdu fingið landið til at samskipa tiltøkini og ætlanirnar hjá sær frægari, so tey fóru at minna um ein kommunupolitikk, so skrædnaði.
Landspolitiska støðan hevur tí ávirkað okkara arbeiði nógv: Nógv mál, sum vit hava arbeitt leingi við, eru steðgað upp. Uppskot fullu burtur í tinginum, tí val varð skrivað út, arbeiðsbólkar við umboðum úr aðalráðunum fóru í dvala, tí løgmaður legði frá sær – og enn liggur alt stilt, til nýggja landsstýrið hevur tikið støðu til um, og hvussu tað ætlar at fara víðari.

Nógv arbeiði, sum var komið væl á veg, sær tí nú út til at vera meira ella minni spilt; men ”onki er so ringt at tað ikki er gott fyri okkurt”, og fáa vit ikki annað burtur úr, so hava vit, ið hvussu so er, fingið eitt gylt høvi at endurskoða okkara politikk, og vit hava nú stundir at hyggja eftir, um okkurt er, sum vit áttu at gjørt ella hugsað øðrvísi.

Av málum sum KSF hevur arbeitt við í farna ári, arbeiðir við og ætlar sær at arbeiða við kann eg nevna:

Uppgávubýtið millum land og kommunur.
Spurningurin um uppgávubýtið millum land og kommunur, útreiðslubýtið og javning hevur fylt nógv í virksemi felagsins í farna ári, og eg fari tí at gera serliga nógv burtur úr teimum spurningunum í hesi frágreiðing.

Eitt av aðalmálunum hjá KSF er at virka fyri teimum broytingum, sum alsamt skulu til, fyri at fáa eina so góða, bíliga og nærverandi umsiting av samfelagnum sum gjørligt.

Tí hava vit sagt okkum fús at viðgera nýtt uppgávubýti millum land og kommunur á fleiri samfelagsøkjum.

Ein høvuðsorsøk til at vit í KSF meina, at uppgávu- og ábyrgdarbýtið millum land og kommunur eigur at verða broytt, og fleiri málsøki løgd kommununum er, at vit síggja hetta sum eina fortreyt fyri framhaldandi at kunna hava burðardyggar eindir kring um í landinum.

Eitt av aðalmálunum hjá okkum er at styrkja kommunala sjálvræðið.  Ein av fotreytunum er, at kommunurnar verða skipaðar í sjálvberandi kommueindir, sum hvør sær megnar at umsita seg sjálva.
Tað nyttar einki at flyta landsstovnar við nøkrum fáum tilvildarligum størvum, meira og minni øll av sama slagi, tilvildarliga út í onkra bygd, har landsstýrið ella landsstýrismaður hava hug at senda heilsanir. Tað skapar onga menning, onki sterkt lokalsamfelag.
Málið má vera heilar, álítandi og støðugar burðardyggar eindir á sunnum grundarlagi. Eindir, ið megna at umsita seg sjálvar, sum hava tørv á fólki úr nógvum ymiskum starvsbólkum, og sum tí gera nærsamfeløgini meira livandi, attraktiv – og ikki minst: viðkomandi.
Hetta eigur at verða gjørt við at flyta kommununum tann partin av almennu fyrisitingini, sum natúrliga hoyrir heima í kommununum,  men talan má tá vera um heildarlig uppskot og ætlanir, ið passa saman við politikkinum fyri økið sum heild, og tað má vera sjálvsagt, at kommunurnar tá ikki bara taka ímóti, men eru við heilt frá byrjan í lógarfyrireikandi arbeiðinum.

Fyritreytir fyri broyttum uppgávubýti
Skulu kommunurnar umsita fleiri av stóru málsøkjunum, sum í dag liggja hjá landinum á rættartryggum grundarlagi eru krøv til fyrisitingaramboð.
Kommunurnar í KSF gjørdu í 2003 av at taka ímóti einum tilboði frá landsstýrinum at koma uppí lønarskipanina hjá landinum. Skipanin koyrir í dag hjá Tórshavnar kommunu, og næsta kommunan er nú á veg uppí.
Ein arbeiðsbólkur var settur at viðgera felags fíggjarskipan, bólkurin kom tó ikki veruliga í gongd, og onki er hent eftir valið. Skrivarin og formaðurin umboðaðu KSF.
Millumkommunal javning

Ein annar arbeiðsbólkur við somu umboðum hevur viðgjørt javningarskipan millum land og kommunur og millum kommunur.  Bólkurin hevur havt nakrar fundir, men langt er ímillum meiningarnar hjá pørtunum.

KSF sigur, at peningur skal fylgja við, tá uppgávur verða fluttar kommununum frá landinum. Og at e
infaldasti háttur at gera hetta er, at broyta skattalutfallið millum land og kommunur samsvarandi, so kommunurnar sjálvar heinta peningin brúk er fyri inn frá skattaborgarunum gjøgnum kommunuskattin.

Borgarstjórar og kommunuskrivarar í KSF vóru í mars í fjør í Íslandi, har vit m.a. hugdu nærri eftir íslendsku javningar-skipanini, eins og vit hava kannað aðrar javningarskipanir í londunum kring okkum.

Tað, sum vit hava sæð og hoyrt, hevur sannført okkum um, at vit í Føroyum eiga at ansa væl eftir, at vit ikki í allar bestu meining gera eina skipan, sum skapar ein ógvuliga ósunnan hugburð í kommununum  -  og sum hevur við sær, at kommunurnar raðfesta uppgávur og menningartiltøk eftir, hvat fæst av peningi frá eini javningarskipan heldur enn eftir tørvinum á staðnum.

Vit hava eisini sæð, hvussu javningarskipanir, fyri at vera so rættvísar sum gjørligt, virka beint ímóti ætlan. Og vit óttast eini støðu, sum teirri vit hava sæð í Íslandi, har størru kommunurnar, sum eru tær, ið hava orku at gera íløgur og menna fyrisitingar –  samstundis skulu gjalda lítlum kommunum, ið kortini ikki megna at umsita seg sjálvar. – Tað virkar beint ímóti ætlan, tí eingin tilelving er til samanleggingar, og til seinast orka hvørki tær størru ella tær smærru kommunurnar at menna seg, tí tilfeingið verður so smábýtt.
Vit óttast gongdina, ið hevur verið við, at landið í lógum setur minsta felagsnevnara – og ger miðsavnaðar skipanir undir landinum, lagaðar til tær smærru kommunurnar, soleiðis at gjald og vald ikki fylgjast. Sum ræðudømi um hetta kann eg nevna uppskotið til barnaforsorgarlóg, ið varð lagt Tinginum at viðgera heystið 2003.

Kommunala sjálvræðið verður lítið við slíkum skipanum, tí tá umsita og raðfesta kommunurnar ikki í mun til staðbundna tørvin. Tær bara gjalda uttan at kunna ávirka raðfestingar og útreiðslur.

KSF hevur heitt á landsmyndugleikarnar um at gera ein føroyskan leist, sum er einfaldur og gjøgnumskygdur, og sum ikki avlagar samfelagið og hugburðin at loysa uppgávur.

Fundur fyri landsmyndugleikunum 11. november 2003
11. november 2003 tók KSF stig til ein evnisdag fyri landspolitikarum um útreiðslubýti og javning. Fyrst og fremst fyri at fáa sama boðskap til øll í senn og á tann hátt royna at ávirka týðandi viðurskifti, ið fáa stóran týdning fyri borgararnar í okkara kommunum. 
Lógaruppskot til hoyringar
Kommunurnar fingu í 2003 fleiri lógaruppskot til hoyringar. Ein stórur trupulleiki hevur verið, at vit fáa uppskotini við so stuttari freist, at møguleiki ikki hevur verið at viðgera tey eftir teimum freistum og mannagongdum, sum kommunulógin og mannagongdir í kommununum áseta. Vit hava støðugt gjørt vart við hetta, og er tað vorðið heldur frægari.  Ein onnur broyting er, at kommunurnar nú oftari verða bodnar við í fyrireikandi arbeiðið frá byrjan – og tað hevur víst seg at vera til gagns fyri allar partar, og helst eisini fyri úrslitið av arbeiðinum.
Tað verður ov umfatandi at gjøgnumganga øll lógaruppskotini, so eg havi valt tey drúgvastu burtur úr og loyvi mær annars at vísa til heimasíðuna hjá KSF á www.ksf.fo har øll hoyringsskrivini eru at finna.

Barnaforsorgarøkið,
Lógaruppskotið, ið hevur kravt mest orku, var aftur í 2003 uppskot til løgtingslóg um barnavernd, sum heystið 2003 á triðja sinni varð lagt fyri tingið.
Vit hava gjørt 3 long hoyringsskriv til 3 ymisk lógaruppskot frá landsstýrinum, vit hava havt fleiri fundir við landsmyndugleikarnar, og fakfólk í kommununum hava verið í arbeiðsbólki saman við landsstýrinum og hinum kommunufelagnum.

Tað verður ov drúgt at viðgera alt barnaverndarøkið her, og eg skal tí bert draga nøkur av høvuðspunktunum fram, sum fyri KSF hava serliga stóran týdning.

· KSF meinar, at barnaverndarøkið eigur at byggja á eina skipan við leikfólki og fakfólki. 
· KSF meinar, at um umsitingin av øllum barnaverndarøkinum skal liggja hjá kommununum, eigur landið at tryggja sær, at vit hava munadyggar umsitingar á økinum, sum eru førar fyri at umsita økið fakliga forsvarliga, og eftir galdandi fyrisitingarligum reglum.
· KSF meinar at ein fyristingarligur kærumøguleiki eigur at vera.  Sum er, er rættarskipanin danskt málsøki, vit hava tí ongan møguleika at ávirka, hvussu dómstólarnir viðgera síni mál, t.d. hvør fakligur førleiki er, um barnaverndarmál skulu verða løgd beinleiðis fyri dómstólin.  Londini sum uppskotið vísir til, hava serligar skipanir í dómsvaldinum hjá sær, tað hevur Danmark ikki.  Tí eru vit noydd til, so leingi sum vit eru undir donsku rættarskipanini, at leggja okkara serligu verjur í fyrisitingini. 
· KSF er ímóti, at Almannastovan umsitur partar av barnaverndarøkinum, meðan kommunurnar gjalda. Fyrst og fremst tí, tað brýtur við aðalregluna um, at vald og gjald skulu fylgjast, og forðar ábyrgdafullari umsiting og neyvari kostnaðarstýring.
Lógaruppskotið fall burtur, tá val varð útskrivað, men Tjóðveldisflokkurin hevur lagt tað fyri aftur Tingið.  Samstundis hevur landsstýrismaðurin í Almanna- og heilsumálum boðað frá, at hann hevur tikið málið upp til nýggja viðgerð í aðalráðnum, at hann ætlar at taka útgangsstøði í uppskotinum frá í heyst og gera ávísar tillagingar.

Forsorgarlógin – vantandi barnaansing
Í 2003  samtykti Tingið løgtingslóg um broytingar í “lov for Færøerne om offentlig forsorg”. Lógaruppskotið hevði við sær at kommunurnar frá 1. januar 2003 skulu afturrinda landskassanum pening, ið foreldur fáa vegna vantandi barnaansing sambært forsorgarlógini.

KSF mótmælti lógaruppskotinum harðliga. Vit meta at tað er prinsipielt á fleiri økjum:

· KSF vísti á, at vit fyrr hava heitt á Føroya Løgting um ikki at lóggeva afturvirkandi úr kommunukassunum, eftir at kommunurnar hava samtykt fíggjarætlaninar.

· KSF segði seg undir ongum umstøðum at kunna taka undir við uppskotinum, sum legði upp til, at landið málsviðger, meðan kommunurnar fíggja.  Hetta er beinleiðis í stríð við meginregluna um, at gjald og vald skulu fylgjast.
· Afturat hesum kom, at kommunurnar ikki hava lógarbundna skyldu at veita fólki barnaansing. Tað er tvørturímóti eitt tilboð kommunurnar kunnu veita borgarum, meðan veiting vegna vantandi barnaansing er lógarásett skylda.

Stýrið avgjørdi at gera eina felags mannagongd fyri váttan fyri vantandi barnaansing, sum nú bert bíðar eftir endaligari góðkenning frá dátueftirlitinum.
Løgtingslóg um fólka- og farmaflutning

Í juni 2003 viðgjørdi KSF lógaruppskot frá Vinnumálaráðnum um broyting í løgtingslóg um fólka- og farmaflutning.  Endamálið við broytingunum var, at landsstýrið aftur skuldi áseta havnagjøldini, sum kommunurnar fáa fyri strandfaraskipini.

KSF vísti í hoyringsskrivi á fleiri prinsipiell viðurskifti í broytingaruppskotinum. Lógaruppskotið varð ikki samtykt.

Lógaruppskot um trygd í føroyskum havnum

Í oktober 2003 setti Vinnumálaráðið ein arbeiðsbólk at gera lógaruppskot um trygd í Føroyskum havnum.  Skrivarin í KSF og Jónsvein Lamhauge, stjóri í Tórshavnar havn umboðaðu KSF í hesum arbeiði.
Felagið føroyskar havnir hevði í eina tíð heitt á landsmyndugleikarnar um at taka IMO avtaluna um verndartiltøk móti yvirgangi - ISPS-kotuna – til viðgerar, tí avtalan hevur stóran týdning fyri samferðslumøguleikar føroyinga við útheimin.

Av onkrari orsøk, sum vit ikki kenna, kom ikki gongd á hetta arbeiðið fyrr enn seint í heyst.  Skipanin skal eftir altjóða ásetingunum virka endaliga 1. juli 2004.
Stutta tíðarfreistin gjørdi, at vit sóu okkum noydd til at víkja frá øllum vanligum mannagongdum fyri hoyringsfreistum, og vit gjørdu saman við Vinnumálaráðnum eftir eini lítlari viku eitt lógaruppskot at leggja fyri Løgtingið. Ein arbeiðsbólkur varð síðani settur at gera kunngerð til lógina.
KSF vísti í hoyringsskrivi á, at hetta ikki bert er ein trupulleiki sum havnirnar hava, men at tað meira er at rokna sum ein landstrupulleiki. Um havnirnar tóku tað støðu ikki at ganga undir ISPS kotuna, høvdu Føroyar sum heild havt ein trupulleika.

Út frá hesum metti KSF í fyrsta lagi, at landið eigur at bera ein part av útreiðslunum. Í øðrum lagi skulu havnirnar hava trygd fyri at kunna áseta eitt gjald til brúkaran, antin sum eina hækking av havnagjaldinum, ella sum eitt serligt trygdargjald.

Málið liggur nú í tinginum.

Byggi- og býarskipanarlógin

Nýgg byggi- og býarskipanarnevnd varð sett í 2003.  Sambært lógini hevur KSF einki umboð í nevndini, meðan hitt kommunufelagið hevur 2.  KSF gjørdi beinan vegin vart við hetta og heitti á Oljumálaráðið um at broyta byggi- og býarskipanarlógina.  Lógaruppskotið lá í Tinginum, tá val varð skrivað út og fall tí burtur.
Lógaruppskot um vernd av mentanarminnum
Viðmerkingarnar frá kommununum til  lógaruppskot um vernd av mentanarminnum hevði við sær, at nevnd við umboðum frá landsstýrinum og kommunufeløgunum varð sett at hyggja eftir øllum friðingarviðurskiftum í sambandi við lendisnýtslu. Pætur Joensen, býarverkfrøðingur í Fuglafjørði umboðar KSF.

Gjald fyri skúlanæmingar

KSF fekk í mai 2003 uppskot til kunngerð um gjald fyri næmingar úr aðrari kommunu. KSF er av teirri fatan, at gjaldið eigur at verða umfatað av bæði rakstri og íløgum.  Ein arbeiðsbólkur varð settur at arbeiða við spurninginum, skrivarin umboðar KSF.
Onnur lógaruppskot, sum eru send KSF til hoyringar í 2003, eru:
· Kommunustýrislóg

· Arbeiðsskaðatryggingarlóg

· Skúlalæknalóg

· Fólkaskúlalóg

· Frítíðarundirvísingarlóg

· Tonsaskattalóg

· Vápnalóg

· Skattalógin - FAS
· Kunngerð um BIP-støð

· Kunngerð um adressur

Hoyringsskrivini eru sum sagt at finna á heimasíðuni hjá KSF.
Eldraøkið

Landsstýrið setti várið 2003 ein arbeiðsbólk at fyrireika arbeiðið at leggja kommununum eldraøkið at umsita. Arbeiðið varð skipað við einum embætismannabólki og einum politiskum fylgibólki. Formaðurin og skrivarin hava umboðað KSF.

Endamálið hjá bólkinum var fyrst og fremst at gera uppskot til eina rammulóg fyri eldraøkið, sum skal tryggja, at eitt ávíst tænastustøði er kring landið, hóast 
tænasturnar ikki nýtast at vera tær somu. 
Arbeiðið varð steðgað, tá val varð skrivað út.
Dagstovnalógin

Landsstýrismaðurin í Almannamálum setti heystið 2003 ein arbeiðsbólk at arbeiða við § 5 í dagstovnalógini, sum snýr seg um børn við serligum tørvi.  Skrivarin umboðar KSF í arbeiðsbólkinum.

Spurningarnar sum arbeiðsbólkurin skal taka støðu til eru:
· Hvør skal hava ábyrgdina av tiltøkunum eftir § 5 – land ella kommunur ?

· Er tørvur á serligum dagstovnum til børn við serligum tørvi ?

· Hvørji børn koma undir hugtakið “børn við serligum tørvi“ ?

Alternativ bústaðarbygging
Familjumálaráðið skrivaði í 2003 eitt álit um alternativa bústaðarbygging.  Landsstýrismaðurin hevur síðani heitt á KSF um at gera uppskot til “samstarvsmodell millum land og kommunur um alternativa bústaðarbygging” – í trá við álitið um alternativa bústaðarbygging.
KSF hevur sett ein innanhýsis bólk at arbeiða við málinum, og í honum sita John Færø, Klaksvík,  Jákup Frants Larsen, Fuglafjørður og skrivarin í KSF.
Arbeiðið hevur ligið stilt síðani valið varð skrivað út, og vit bíða nú eftir nærri boðum.
Musikkskúlaøkið

Landsstýrismaðurin í Mentamálum setti heystið 2003 eina nevnd at endurskoða musikkskúlalógina. Eigil Hentze, leiðari av Klaksvíkar kvøldskúla umboðar KSF.
Spurningar nevndin skal taka støðu til eru:

· skal musikkskúlin vera landsskúli, kommunalur skúli ella okkurt ímillum
· skal starvsøkið hjá lærarunum víðkast, so yrkisleikur gerst partur av starvinum
Umhvørvisráð

Landsstýrið hevur sett eitt umhvørvisráð at ráðgeva sær í umhvørvistekniskum málum. Bárður Michelsen, umhvørvisteknikari í Tórshavn umboðar KSF.

Mentanarpolitikkur

Landsstýrið hevur sett eina nevnd at gera uppskot um yvirskipaðan mentanarpolitikk.  Skrivarin umboðar KSF í nevndini. Arbeiðið hevur ligið stilt síðani val varð skrivað út.
Burðardygg menning

Landsstýrið setti í 2003 ein fylgibólk til norðurlendsku verkætlanina “Burðadygg menning”.  Skrivarin umboðar KSF í hesum bólki.
Elektroniska heilsuskipan

Arbeiðsbólkur er settur at viðgera spurningin um felags elektroniska heilsuskipan. Gunnleyg Djurhuus, Trivnaðarstjóri í Tórshavn umboðar KSF í bólkinum.
Tilbúgving

KSF hevur gjørt viðmerkingar til tilbúgvingarætlan fyri Føroyar.  Ein av spurningunum er ábyrgdar- og útreiðslubýtið millum land og kommunur, ið helst verður svaraður, tá nýggj havumhvørvislóg verður gjørd fyri Føroyar í ár.
Íløgukarmar

5. desember, sama dag sum valið varð útskrivað, skrivaðu kommunufeløgini og landsstýrið undir avtalu um íløgukarmar fyri 2004.  KSF hevur sett spurnartekin við gildi av undirskrivingini, tí landsstýrismenninir, ið skrivaðu undir, vórðu sagdir úr starvi at galda frá sama degi.

Nýggi landsstýrismaðurin í kommunumálum, Jógvan við Keldu hevur síðani boðað frá, at hann ætlar at taka av skipanina við íløgukarmum.

Fundir við landsstýrið

Umframt fundir í arbeiðsbólkum, sum greitt er frá omanfyri, hevur KSF í 2003 havt serstakar fundir við landsstýrismannin í kommunumálum.

Tríggir slíkir fundir vóru í 2003:

· Ein fundur var um fólkayvirlit, har KSF mælti til at gera nýggja lóg, sum leggur ábyrgdina av at røkja fólkayvirlitið hjá kommununum.
· Ein fundur var um ætlanir landsstýrisins v.v. tí at leggja kommununum málsøki at umsita.
· Ein fundur var um íløgukarmar

Skrivstovan
Hóast mesta orkan í 2003 fór til samstarv og samráðingar við landsmyndugleikar og aðrar felagsskapir, hevur nógv virksemi verið í hølunum hjá KSF í 2003.

Sum nakað nýtt hava vit skipað fyri førleikamennandi skeiðum, sum hava verið sera væl móttikin av limakommununum. Heystið 2003 tóku tilsamans 99 fólk lut í hesum skeiðum:
Samráðingartøkni 10
Fyrisitingarlógin 32
Fyrisitingarlógin við atliti at byggitekniskum málum  14
Lógin um alment innlit 43

Roynt hevur eisini verið at skipa fyri fundum í sokallaðum fakligum netverkum. Á sosiala økinum hava fundir t.d. verið um barnaansingar-, barnaverndar- og eldraøkið.  Hetta er nakað sum vit ætlað at gera meira við í framtíðini, soleiðis at tey fáu fólkini vit hava á ymsiku økjunum kunnu læra av royndunum hjá hvørjum øðrum.

Á umsitingarliga økinum hevur verið arbeitt við at fáa nýggja bókhaldsskipan, skjalaskráseting og heimasíðu.


Viðtøkubroytingar
Sum avleiðing av at felagsskapurin nú hevur fingið skrivstovu við føstum skrivara, hevur stýrið gjørt av at mæla til viðtøkubroytingar, soleiðis at nakrar av teimum heimildunum, sum liggja hjá starvsbólkaformanninum framyvir vera hjá skrivaranum.
Uppskotið varð sent út saman við aðalfundainnkallingini, og verður tikið upp til viðgerðar sambært skránni.
Endi

Í heyst verður val til kommunustýrini.
Hetta hava verið 4 virkin ár. Tað hevur mangan verið roksut og strævið at vera formaður, men eg má siga, at tað er eitt privilegium at hava verið við.
At nógv er hent, og at arbeiðið ger mun, tá man arbeiðir ítøkiliga, positivt og uppbyggiliga frameftir, heldur enn bara at tvørra, halda fast og grenja, tað hava vit fingið so mong dømi um. Kanska tað mest ítøkiliga dømið er tær stóru broyingarnar sum henda í kommunukortinum tann 1. jan 2005.
Eg takki starvsbólkinum og stýrinum, fyri gott samstarv hesa tíðina. Sama hvørjir persónar ið fara at sita her til næsta aðalfund, so vóni eg at vit sum felagsskapur framhaldandi kunnu samstarva um at styrkja og menna okkum saman, og vera við til at ávirka landsins myndugleikar, soleiðis at tað verður sum best og liviligast fyri okkara fólk um landið alt - tað er endamálið.

Takk fyri

Tórshavn 26.03.2004

Jógvan Krosslá

